Thema: Y Rhyfel Byd Cyntaf 

Y Milwyr – ‘Pals Brigades’. (Marw dros eraill)
Cofiwch addasu’r iaith i siwtio’ch ardal/plant.

Mae Ppt wedi ei baratoi i gyd-fynd â’r gwasanaeth. 

Sleid 1: Teitl – Y Rhyfel Byd Cyntaf
· Dros ganrif yn ôl,  ar Fehefin 28ain 1914, saethwyd Franz Ferdinand, Archddug ymerodraeth Awstria-Hwngari, gan Serbiad ifanc ym Mosnia.  Oherwydd ei lofruddiaeth  cychwynnodd  y Rhyfel Byd Cyntaf, ac arweiniodd at farwolaeth 10 miliwn o filwyr. 

· Ar ôl llofruddiaeth Franz Ferdinand symudodd pethau’n sydyn. Ar 28ain o Orffennaf ymosododd Awstria-Hwngari ar Serbia. Ymladdodd Serbia’n ôl yn ffyrnig. Ar Awst 1af 1914 ymunodd yr Almaen yn y brwydro yn erbyn Serbia. Cyhoeddodd yr Almaen ryfel yn erbyn Rwsia a Ffrainc, ac ar y 4ydd o Awst llifodd milwyr yr Almaen i mewn i wlad Belg, gwlad hollol niwtral.

· Oherwydd ymddygiad yr Almaen ymunodd Prydain yn y brwydro a chyhoeddi rhyfel yn erbyn yr Almaen ar y 4ydd o Awst 1914.
Sleid 2: ‘Your Country Needs You’ 
· Byddin fach oedd gan Brydain o’i chymharu â byddin yr Almaen. Felly roedd rhaid ymgyrchu’n frwd iawn i berswadio dynion i ‘listio’ neu ymuno yn y fyddin. Erbyn Ionawr 1915 roedd miliwn o ddynion wedi ‘listio’.

· Roedd yr Arglwydd Kitchener yn gwybod bod angen mwy o ddynion yn gyflym os oedd Prydain am ymladd yn llwyddiannus yn erbyn yr Almaen. Defnyddiwyd llun ohono i annog dynion i ymuno yn y fyddin.

· Syniad Syr Henry Rawlison oedd galw am ffrindiau i ymuno gyda’i gilydd mewn ‘Pals Brigades’.  Roedd y ‘Pals Brigades’ yn cynnwys criwiau o ddynion a bechgyn o’r un ardal yn ymuno gyda’i gilydd. Roedd ei alwad cyntaf ym Mis Awst 1914 am gan mil o wirfoddolwyr, rhwng 19 a 30 oed.
Sleid 3: Milwyr o Gymru

· Roedd yr alwad am y ‘Pals Brigades’ yn llwyddiant ysgubol. Roedd yr alwad yn apelio at falchder pobl yn eu hardal a’u cymuned. Roedd ardaloedd yn cystadlu yn erbyn ei gilydd i weld pwy fyddai’n gallu denu’r nifer fwyaf o recriwtiaid newydd i’r fyddin. Roedd hefyd yn apelio at frawdgarwch y dynion at ei gilydd.
· Un o’r ‘Pals Brigades’ enwocaf oedd yr un a godwyd yn Accrington, ger Lerpwl. Dechreuwyd recriwtio yno ar 14eg o Fedi 1914. O fewn tair awr roedd 104 o ddynion wedi listio yn y fyddin.  Roedden nhw’n frodyr,  yn gefndryd, yn ffrindiau a chydweithwyr i’w gilydd. Mewn 10 diwrnod roedd mil o ddynion wedi cofrestru yn Accrington.

· Pam oedd dynion mor awyddus i ymuno yn y fyddin? Yn sicr doedd neb yn meddwl y byddai’r Rhyfel yn para yn hir iawn. Roedd rhai yn datgan y byddai’r bechgyn adre cyn y Nadolig, ac yn sicr doedd neb wedi rhagweld dros 4 mlynedd o ryfela erchyll .

Sleid 4: Poster yn annog bechgyn i ymuno yn y fyddin.

· Roedd y bechgyn a’r dynion ifanc yn listio am eu bod wedi credu’r propaganda eu bod yn ymladd dros ddyfodol eu gwlad, ac i achub bywydau pobl ddiniwed yng Ngwlad Belg a Ffrainc rhag creulondeb yr ‘Ellmyn’ fel roedd yr Almaenwyr yn cael eu nabod ar ddechrau’r rhyfel.
· Pam fod cymaint wedi gwirfoddoli i fynd o Gymru - o’r ardaloedd diwydiannol yn y De a’r Gogledd?  Roedd bywyd yn y chwareli a’r pyllau glo yn anodd. Roedd pobl yn dlawd. Roedd bywyd yn y fyddin yn golygu cyflog rheolaidd (un swllt y dydd i gychwyn) a dillad priodol, lle i fyw a bwyd bob dydd. Roedd nifer fawr o ddynion ar gychwyn y rhyfel yn cael eu gwrthod am fod eu hiechyd mor wael oherwydd effeithiau eu hamgylchiadau byw a deiet gwael.
·  Erbyn 1918 roedd dros chwarter miliwn o ddynion Cymru yn rhan o’r fyddin Brydeinig.  
· Doedd neb wedi rhagweld erchyllterau’r Rhyfel Mawr. Doedd neb wedi rhagweld y byddai’r rhyfel mor ddychrynllyd, mor hir ac y byddai cymaint o fechgyn ifanc yn marw. Doedd neb wedi rhagweld y byddai trefi a phentrefi yn colli cenhedlaeth gyfan o fechgyn a dynion.
· Roedd sawl bataliwn Cymreig fel y ‘1st and 2nd Rhondda Pals’,  ‘y Carmarthenshire Pals’ , y ‘Swansea Pals’, a’r ‘1st and 2nd North Wales Regiment’ yng nghanol rhai o’r brwydrau gwaethaf yn y Rhyfel. 
Sleid 5: Map yn dangos lleoliad mynwent ger Coed Mametz, y Somme. 

· Chwalwyd nifer fawr o’r ‘Pals Brigade’ ar ôl diwrnod cyntaf brwydr y Somme yn 1916. “Two years in the making, 10 minutes in the destroying”, oedd y dywediad ar wefusau pobl ar ôl iddyn nhw ddeall bod 20,000 wedi marw a 40,000 wedi anafu ar 1af o Orffennaf 1916.

· Roedd nifer fawr o ddynion Cymru yn ymladd mewn ardal o’r enw Coed Mametz. Aeth Lance Corporal Henry Hardwidge i helpu ei frawd hŷn, Corporal Tom Hardwidge, a oedd yn gorwedd ar y llawr wedi ei anafu’n ddifrifol.  Wrth geisio rhoi dŵr i’w frawd, saethwyd Henry hefyd ac yn ôl y sôn bu farw’r ddau frawd ym mreichiau ei gilydd.
Sleid 6: Beddi’r brodyr Hardwidge
· Mae'r brodyr wedi eu claddu ochr yn ochr ym Mynwent Flat Iron Copse  yng Ngogledd Ffrainc. 
· Beth bynnag yw ein safbwynt am ryfel, rhaid cydnabod dewrder y dynion aeth allan i ymladd yn bell o gartref. Roedden nhw eisiau gwarchod eu gwlad a’u cymunedau. Roedden nhw eisiau arbed bywydau pobl gwlad Belg a stopio’r gelyn rhag difetha bywydau pobl ddiniwed. 
· Roedden nhw hefyd, fel y brodyr Hardwidge, yn caru ei gilydd. Roedd brawdgarwch yn elfen gref o’u bywydau o ddydd i ddydd.
Sleid 7: Mynwent Flat Iron Copse, Coed Mametz

· Yn y Beibl mae yna adnod sy’n dweud, “Ydy, mae Duw wedi caru'r byd cymaint nes iddo roi ei unig Fab, er mwyn i bwy bynnag sy'n credu ynddo beidio mynd i ddistryw ond cael bywyd tragwyddol.’ Mae’r Beibl yn sôn am gariad aberthol, am un dyn, Iesu, yn rhoi ei fywyd dros lawer.
Sleid 8: Cofiwn (cefndir pabi coch.)
· Yn y Testament Newydd hefyd, yn llyfr Ioan, mae yna adnod sy’n dweud, ‘Y cariad mwya all unrhyw un ei ddangos ydy bod yn fodlon marw dros ei ffrindiau.’(Ioan 15: 13). Y gred Gristnogol ydy bod Iesu wedi marw droson ni, ac fe welwn ni ychydig o’i aberth yn cael ei adlewyrchu yn aberth y dynion dros ei gilydd a droson ni yn ystod y Rhyfel Byd Cyntaf. Roedden nhw’n credu eu bod yn ymladd er mwyn i ni gael byw bywydau rhydd.
· Gweddïwn: Ein Tad, ganrif wedi hunllef y Rhyfel Byd Cyntaf rydyn ni’n cofio’r dynion a roddodd eu bywydau yn aberth i warchod ein gwlad rhag y gelyn. Fe ddangoson nhw'r cariad mwyaf sef bod yn fodlon marw dros eu ffrindiau. Dydyn ni ddim yn deall y fath ddioddef na’r fath golledion. Mae nifer y marwolaethau tu hwnt i’n rheswm ni. Rwyt ti’n Dduw sy’n gwybod beth yw dioddef a beth yw colled. Gwelaist dy fab dy hun yn marw ar groes er mwyn i eraill gael byw. Roedd Iesu yn wylo dagrau pan oedd o’n drist ac yn rhannu gofid a phoen ei ffrindiau. Helpa i ni ddeall mai dynion nid Duw sy’n achosi rhyfel. Helpa ni i feddwl am werth bywyd, ac i wneud y gorau o bob cyfle ddaw i’n rhan. Amen.

